
Автоматаар үүсгэсэн тайлбар]

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОХИН ҮХЭЛ ХОЁР
(Үлгэр)

	I

	 

	Хаан, дайнаас тосгон дундуур буцаж явна.

	Хар, уур хороор зүрхээ чангаруулна.

	Харин тэгтэл ховол модны цаанаас

	Хангинатал, хүүхэн хүн инээх сонстов.

	Улбар хөмсгөө, хаан аймшигтайгаар зангидан

	Унасан морио ташуурдан ухасхийлгэж

	Инээсэн хүүхний дэргэд довтлон давхиж ирээд

	Илд зэвсгээ хангинуулан хашхирч, 

	«Чи муу хүүхэн яах гэж инээв?

	Чамайг даа гэж, ширүүн зандрав. 

	Дайсан намайг ялж, би дарагдаад, 

	Дайчин цэргүүд минь бут цохигдож

	Дагалт нарын хагас нь олзлогдсонд

	Дахин цэрэг авахаар явж байна би.

	Хаан чинь би, хорсон зовж байхдаа, 

	Хангинасан тэнэг инээдийг чинь

	Тэвчин сонсох чадал байна уу? гэв

	Элгэнд эвхэрсэн цамцаа засаад

	Эзэн хаандаа хүүхний хэлэх нь:

	Хайрттайгаа би ярьж байна даа.

	Хаан эзэн минь явж үз гуйя гэв

	Хайртай бол, хаан ч юуны хамаа вэ, 

	Хаантай ч ярих завгүй нь зөв!

	Буцалсан хайрын халуун оргил нь

	Бурхны зултай ч зүйрлэшгүй юм.

	Эзэн хааны зэрлэг омог бадарч

	Эрхэм зарлигийг хүлээсэн хүмүүс дээ

	 

	— «Энэ муу хүүхнийг шоронгийн мухарт хая! Эсвэл багалзуурдсан ч шулуун биз! гэхэд

	 

	Эрэмгий шадар түшмэл зарц нар нь

	Эрлэгийн элч чөтгөр болон, хүүхэн өөд

	Ярвайсан муухай царай гаргаж очоод

	Яхир хар үхлийн саварт хийв, хүүхнийг!

	 

	II

	 

	Үхэл үргэлж хорт шуламд захирагдавч

	Үнэндээ өнөө сэтгэл нь тавгүй байна.

	Амьдрал амраг хоёрын үр гэдэг чинь

	Аюулт үхэлд боловч хаврын цагт цухуйна.

	Өнгө бүрийн өвчнийг дотор нь хөнөөж

	Үмх махаар үргэлж ноцолдох гуниг юм.

	Үхлийн цагаар сар, хоног өнгөрөөх уйтгар

	Үнэн хэрэггүй, амьдармаар санагдана.

	Гарцаагүй, Үхэлтэй уулзахын урьд цөм 

	Гайтай ихээр айх юм, хүн бүр, 

	Хүнийг дандаа айлгах тусгүй санагдаж

	Хүүр оршуулж бунхлахад яршиг боллоо, Үхэлд.

	Баясгалангүй бохир ертөнц дахинд

	Баяр талархалгүй хэргийг эрхлэхдээ, 

	Бас чадамгай, туршлагатай хийх боловч, 

	Хүн харин Үхлийг хэрэггүй гэж үзэхэд

	Хүнд гомдол, Үхэлд төрөх нь аргагүй биз.

	Хүний сүрэгт маань Үхэл уурлахдаа, 

	Алтан дэлхийгээс хүнийг тонилгох юм.

	Аяа, заримдаа Үхэх болоогүй хүнийг

	Аймшиг, хайргүй тонилгох нь хэцүү!

	Буг чөтгөрт янаг сэтгэлээ өгөөд, Үхэл би

	Булай тамын халууныг зөндөө амьсгалах билүү..

	Гал уст бугтай амраглан ханилаад

	Гунигт дурлалын хэцүүд уйлах ч юм сан!

	 

	III

	 

	Охин аюулт шийтгэл ирэхийг хүлээж

	Олигор Үхлийн өмнө зоригтой зогсоно.

	Олзоо өрөвдөж Үхэл, шулганан хэлэх нь:

	— «Яасан залуухан Охин бэ? чи!

	Ярдаглаж хаандаа, юу гэж хэлээ вэ?

	Ял оноож тарчилгана даа, чамайг!» гэв.

	— «Уурлаад хэрэггүй, гэж Охин хэлэв.

	Угийн буруу юм хийгээгүй би.

	Ялмаа модны сүүдэр дор байж

	Янаг минь анх удаа үнссэн юм, намайг!

	Яаж хааныг бодох вэ би, тэр үед?

	Тэгсэн, хаан маань дайнаас зугтааж явсан юм санжээ.

	Тэгэхэд нь би хаанд Та явдаа“ гэж

	Тэнүүн тохитой хэлсэн шиг болсон юм.

	Тэр минь харин, ийм тусгүй хэрэг болжээ.

	Харин одоо яая гэх вэ? Үхлээс хаашаа ч зайлахгүй.

	Хайрлаж түүнийгээ гүйцэлгүй, үхэх цаг минь болж, 

	Үхэл гуай үнэн сэтгэлээсээ гуйя би, таныг

	Үнсэлцэх цаг бас өгөөч над, түүнтэй минь!

	Үхэлд, энэ үг жигтэй хачин санагдлаа.

	Үнэндээ ингэж үхлийг гуйдаггүй юм.

	— «Хэрэв хүн үнсэлцэхээ боливол, хорвоод, 

	Хэдэр би, яаж амьдрах вэ? гэж бодов.

	Тэгээд, мөнх наранд ясаа ээн байж

	Дэргэдээ могой нэгийг даллан ирүүлээд

	— «За яах вэ! Үнсэлцээд ир, харин түргэн шүү!

	Заавал үүрээр ална, харин шөнө нь чинийх болог!» гээд

	Хүүхнийг хүлээхээр чулуун дээр суухад нь

	Хүйтэн гэзгийг нь могой хэлээрээ долооно.

	Охин баярласандаа эгшин уйлан байхад

	Одоо түргэн яваач» гэж Үхэл зандран хөөв.

	 

	IV

	 

	Хаврын наранд тааламжтай дулаацаад

	Хагархай бойтгоо тайлж хаяад, Үхэл.

	Хадан дээр тэрийж хэвтэн унтчихаад

	Хар дарж муухай зүүд зүүдэлж гэнэ.

	Эцэг нь болох Каин явж байх шиг гэнэ.

	Энхрий ач Искариот нь хамт байх шиг гэнэ.

	Ядрахын туйлд хүрсэн энэ хоёр

	Явж байна, уул өөд, могой шиг мөлхөнө гэнэ.

	Будантсан нүдээрээ, тэнгэрийг ширтэн

	— «Бурхан минь!» гэж Каин гунигтай ёолно.

	Булай нүдээ, газраас салгалгүй

	— «Бурхан минь» гэж муу санаат Иуда дуудна.

	Уулын дээр, ухаан ягаан үүлэн дотор

	Учралт бурхан, судар уншиж байх шиг.

	Тэр судар нь одоор бичигдсэн юм байж гэнэ.

	Тэнгэрийн оёдол байж, түүний нэг хуудас нь гэнэ.

	Амь сахигч бурхны элч, уулын оргилд зогсон 

	Ажуу цагаан гартаа, цахилгаан цацрал атгаж

	Авирч яваа тэдэнд, ширүүн дуугаар хэлэх нь:

	— «Яв, холд та нар эндээс! Тэнгэр та нарыг таалахгүй! гэв.

	Ядарсан Каин гуйх нь, Михаиле, би мэдэж байна!

	Ариун сайхан амьдралыг хөнөөгч

	Аюулт бузар Үхлийг төрүүлсэн эцэг юм би!

	Алтан дэлхийн өмнө, барагдахгүй их нүгэлтэй би!»

	— «Михаиле минь!» гэж Иуда дараа нь хэлэв.

	Миний энэ нүгэл Каиныхаас үлэмж.

	Авлигач өөдгүй Үхлийн гарт би

	Ариун нар шиг бурхны зүрхийг өгснөө! гээд

	Дуугаа нийлүүлэн, Каин, Иуда хоёр

	Дуулаач, бидний үгийг Михаиле!

	Уучлахыг бид гуйгаагүй, бурхнаас!

	Уйтгар гунигийг багасгах нэг үг.

	Өрөвдөж бидэнд хэлээсэй гэж байна.

	Амь сахигч бурхны элч, нам дуугаар хариулсан нь:

	— «Ачит бурханд гурван удаа хэлсэн ч

	Ам гараагүй, хоёр удаад нь

	Адаг сүүлд нь тэргүүнээ дохиж:

	— «Амьдыг Үхэл хөнөөсөөр байгаа цагт 

	Авлигач Иуда Каин хоёр, уучлал энэрэл үзэхгүй.

	Үхлийн чадлыг үүрд ялах, тэр хүчнээс

	Үнэн өршөөлийг олно биз» гэсэн

	Гэхэд дүүгээ алагч, урвагч тэр хоёр

	Гэмшин зовж, гингэнэн орилолдсоор

	Тэнгэр уулын хормойд байгаа, өмхий намагт

	Тэврэлдэн хоёул өнхөрсөөр уналаа гэнэ.

	Намаг доторх буг шуламс бүхэн

	Нүгэлт хоёрыг шоолон баясаж

	Нуугьсан халуун хөх галаар.

	— Нулимж байна. Каин, Иуда хоёрыг.

	 

	V

	 

	Үдийн алдад Үхэл нойрноос сэрээд

	Үзэж, ийш тийш харвал, Охин ирээгүй байж!

	Айхавтар амьтныг хараач!.. Бүтэн шөнө багадаж гэнэ.

	«Амраг гэдэг хэцүү юм!» гэж Үхэл нойрмоглон үглээд

	Наран цэцэг хашаан цаанаас тастан авч

	Найртай байдлаар үнэрлэн байхдаа

	Амьдыг баясгагч нар, улиасны навчийг

	Алтан зоос адил туяаруулахыг бахдаж харна.

	Нам дуугаар, гэнэт Үхэл чадлаараа

	Нар өөд ширтэж, гуншин ингэж дууллаа.

	— Хайр найргүй, ширүүн гараар

	Хань нөхрөө, нэг нь алаад

	«Бурхны оронд очиг» гэж

	Бунхлахдаа дуулах юм.

	Эзэн дээдэс, боолоо жанчсаар

	Эцэст, үхээд өнгөрөхөд нь

	Энэ л дуугаа дуулах нь, 

	Надад хачин санагдах юм!

	Үнэнч, хулгайч аль нь ч үхэвч

	Үргэлж бүгдээрээ гашуудаад

	Бунхлахдаа бас л түүнийг

	«Бурхны оронд очиг!» гэх юм.

	Эргүү тэнэг, мангууг ч би, мал мунхаг их ч, 

	Энэрэлгүй алаад, орхих дээр

	«Бурхны оронд очиг!» гэж

	Бүгд дахиад гуйх юм.

	 

	VI 

	 

	Дуулж дуусаад, Үхэл уурлав.

	Дуулгаваргүй хүүхэн ирдэггүй, 

	Тогтсон цаг ч өнгөрч гүйцлээ.

	Тоглоом ч биш боллоо, Үхэлд, 

	Уур хилэн нь, улам сүрхий буцлан байж

	Оймс бойтгоо өмсөж аваад, Үхэл, 

	Үдшийн сар гарахыг, арайхийн хүлээн байж

	Үерийн үүлнээс сүртэй, гарч өгөв гэнэ.

	Цаг хир яваад үзвэл, ойн цоорхой дунд

	Залуухан өндөр хуш модны ёроолд

	Сарны туяанд, пүүсүүн цэнхэр зүлгэн дээр

	Саатан сууна, Охин, хаврын дагина гэмээр

	Эртлэг хаврын газар, ногоогүй нүцгэн байдаг шиг

	Элгэн биеэ ичгүүргүйгээр ил гаргасан нь

	Торгон зөөлөн марлын арьстай биен дээр

	Шимэн үнссэн тэмдэг, од шиг тод харагдана.

	Цээжийг нь, хөхийн хоёр, бяцхан товч

	Чимж сайхан харагдуулна.

	Чимээгүй хар үст, шөнийн гүн рүү

	Чиглэн харж байна, од шиг нүд нь.

	Цэнхэр хүрээ, хар нүдийг нь бүрхэж

	Цээл руу нь, шарх шиг улаан, 

	Энэ хүүхний өвдөг дээр, толгойгоо тавьж

	Эр хонгор хүү ядарсан зээр шиг зүүрмэглэнэ.

	Үхэл үүнийг хараад энэрэн өрөвдөж, 

	Уур хилэнгийн сэтгэлээ дарж, 

	— «Анхны хүүхэн, Ева бурхнаас нуугдаж

	Агаруу модонд нуугдсан шиг

	Чи бас яаж байгаа юм бэ?» гэв.

	Од сартай ариун тэнгэр шиг

	Онц сайхан биеэрээ, хүүг

	Үхлээс халхлан суугаад

	Үгүйлж зоригтой хэлэх нь 

	— «Байз та, намайг бүү загна?

	Битгий хашхир, хөөрхий минь цочно!

	Бүү хангинуул! Үхлийн хадуураа

	Би одоо булшинд хэвтье.

	Харин хайртыг минь урт наслуул, 

	Ханагар жаргалыг эдлэг, энэ минь!

	Хэлсэн цагтаа очоогүй минь, миний буруу

	Хол биш, үхэлд хүрэхэд гэж бодсон юм.

	Хонгорыгоо дахин, би, нэг тэвэрье дээ.

	Надтай байхдаа энэ минь ч дуртай юм.

	Нар шиг тунгалаг царайг нь хараач та!

	Яаж энэ амьтнаа хаяад би

	Яваад өгнө дөө, үхэл тийш!

	Хайр сэтгэлээ надад илэрхийлж

	Хараач үнсэж тэмдэг тавьсныг нь

	Хацар, руу цээжийг минь

	Халуун үнсэлтээрээ чимсэн нь, 

	Талын уух цэцэг шиг байна

	Үнэн энэ үгийг сонсоод, 

	Үхэл Үнэхээр ичиж, жуумалзан хэлэх нь;

	— «Тэнгэрийн нартай үнсэлцсэн гэж

	Тэнэгээр бардаж байгаа биш биз?

	Явъя Охин! цаг боллоо!

	Чамайг ганцхан хөөцөлдөх зав над алга!

	Цаана нь бас, би, мянгыг ална.

	Цагийг нөхцөөж болохгүй байна.

	Үхэл би өтөллөө, ажил гэдэг их

	Үзтэл чи дэндэж байна шүү!» гэхэд

	Өнөө л үгээ давтаж, хүүхэн хэлэх нь.

	— «Амраг энэ маань намайг тэврэхэд

	Алтан дэлхий, тэнгэр ч үгүй юм шиг.

	Айхавтар хүч, биеийг минь гүйцэд эзлээд

	Ариун туяа, сэтгэл дүүрэн болдог, 

	Хувь заяанаас ч айхаа больдог.

	Бурхан, чөтгөрөөс ч сүрдэхээ байдаг!

	Багачууд баярлавал, багтааж чаддаггүй

	Бахтай дурлал, сэтгэл дүүргэдэг» гэв.

	Үүнийг сонсоод, дуугүй бодолд дарагдаж

	Үхэл гайхан зогссоноо Үнэн дурлалын энэ дууг

	Үзтэл зогсоох чадалгүйгээ Аргагүй мэдэж гэнэ ээ!

	Туяат нарнаас үзэсгэлэнт

	Бурхан дэлхийд үгүй!

	Тунгалаг дурлалын очит галаас

	Сайхан гал гэж орчлонд үгүй. 

	 

	VII

	 

	Хүүхний үгийг сонсоод, Үхэл дуугүй, 

	Хүнд атаархал, сэтгэлийг нь донсолгож

	Хүйтэн, халуун гэнэт биеийг нь догдлуулна 

	Хүчтэй боловч, Үхэл

	Үнэн дурлалд, юу хэлэх юм бэ?

	Үзэсгэлэнт хорвоод, юу хийх юм бэ?

	Үхэл, эх биш боловч эхнэр болохоор

	Сэтгэл нь ухаанаасаа хүчтэй юм.

	Үхлийн харанхуй сэтгэлд ч гэсэн

	Гуних, хайрлах, уурлах явдал байдаг юм.

	Тавгүй зовлонд автагдсан хүнд 

	Үхэл, хэчнээн хайртай вэ дээ!

	Үнэгэн харанхуй шөнөөр

	Үхэхээс сайхан, үгүй гэж шивнэнэ

	Үхэл бодсоор хэлэх нь

	— «За яах вэ, хүн бүр гайхаг!

	Заяандаа залбир, амьд яв чи!

	Харин үхэл би дандаа чиний дэргэд

	Хайр дурлалын хажууд байна шүү!» гэв.

	Дурлал-Үхэл, энэ өдрөөс хойш

	Тун ч салахгүй, эгч, дүү шиг явна.

	Хадууртай Үхэл, дурлалыг дагаж

	Хаана ч гэсэн, чиргүүлдэн салгална.

	Үхэл эгчээ, дагуулсан боловч

	Үнэн дурлал айхгүйгээр

	Үүрдийн амьдралын аз жаргалыг

	Янагийн сэтгэлээр байгуулж байна. 

	1917

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

